
	விளக்கேற்றல்

	எல்லா இடங்களிலும் நிறைந்த இறைவன் போல தீபஒளி எல்லா இடங்களிலும் பரவி நிற்கும் தன்மை உடையது. இது சக்தியின் வடிவமாகப் போற்றப் பெறுகிறது. நற்சிந்தனைகளுடன் கூடி விளக்கு ஏற்றப்படும் பொழுது சுற்றியுள்ள இருளை மட்டும் விலக்காது, மன இருளையும் போக்குகிறது. அதற்காகவே அபிராமி பட்டர் அபிராமியை போற்றி வாழ்வின் நலத்திற்கான அனைத்து சிறப்புகளையும் வேண்டிப் பாடியிருக்கிறார். இதை தீபம் ஏற்றும் போது சொல்வது நல்ல பலனைத் தரும்.

	தனம் தரும் கல்வி தரும் ஒருநாளும் தளர்வறியா மனம் தரும்
தெய்வ வடிவும் தரும் நெஞ்சில் வஞ்சமில்லா இனம் தரும்
நல்லனவெல்லாம் தரும் அன்பர் என்பவருக்கே
கணம் தரும் பூங்குழலால் அபிராமி கடைக் கண்களே

	தீபம் ஏற்றும் போது சொல்லக் கூடிய வட மொழி ஸ்லோகத்திலும் நமது முன்னோர்கள் சகல ஜீவராசிகளின் சுகத்தை எவ்வளவு சிந்தித்திருக்கிறார்கள் என்பது தெரிகிறது.

	கீடா பதங்கா மஸகாச்ச விருக்ஷா, ஜலே ஸ்தலே யே நிவஸந்தி ஜீவா I
த்ருஷ்ட்வாம் ப்ரதீபம் ந ஜன்ம பாஜா, பவந்தி நித்யம் ச்வபசா ஹி விப்ரா II

	புழுக்கள், பறவைகள், கொசு, மரம் மற்றும் தரையிலும் நீரிலும் வாழக்கூடிய எந்த ஜீவனானாலும் இந்த தீப ஒளியை கண்ட பின்னர் இன்னொரு பிறவி என்னும் உபாதை இன்றி நித்தியானந்தத்தில் சேரட்டும் என்பதே இதன் பொருள்.

	வேதாரண்யம் வேதபுரீஸ்வரர் ஆலயத்தில் எரிந்து கொண்டிருந்த விளக்கு ஒன்று அணையும் நிலையை எட்டிக் கொண்டிருந்தது. அப்போது எலி ஒன்று விளக்கிலிருக்கும் நெய்யை உண்பதற்காக அதன் மேல் தாவியது. அப்படி தாவியதால் சற்றே ஆட்டம் கண்ட விளக்கின் திரி தூண்டப்பெற்று பிரகாசமாய் எரியத் தொடங்கியது. அந்த எலிதான் அடுத்த பிறவியில் மகாபலி சக்கிரவர்த்தியாகப் பிறந்து வாமனாவதாரம் தாங்கிய விஷ்ணுவினால் மோட்சம் பெற்றது என்பர், தெரியாமல் செய்த சிறு தீப சேவைக்கே இந்த பலன் என்றால் புரிந்து கொண்டு இறைவனை எண்ணி விளக்கேற்றும் போது கிடைக்கும் நற்பலன்களுக்கு அளவுண்டோ!

	

	கோலம் அல்லது ரங்கோலி

	மிகவும் மங்களகரமாகப் போற்றப்படும் ஒரு கலை கோலம் போடுதல். தென்னாட்டில், குறிப்பாக விடியற்காலையில் பசுஞ்சாணத்தில் வீட்டு வாசலை மெழுகி, அரிசி மாவினால் கோலம் இடுதல் எல்லாச் செல்வமும் அளிக்கும் திருமகளை வரவேற்பதாகிறது. அரிசிமாவுக் கோலம், எறும்பு, குருவி முதலான சிறு உயிரினங்களுக்கும் உணவளிப்பதால் இதை பூதயக்ஞம் என்றும் சான்றோர்கள் போற்றுகின்றனர். அதிகாலையில் ஓசோன் வாயு காற்றில் அதிக அளவில் இருப்பதால் அந்த நேரத்தில் வெளியில் நின்று குனிந்து கோலம் போடுவது பெண்களின் ஆரோக்கியத்திற்கு நல்லது. பசுஞ்சாணம் ஒரு நல்ல கிருமி நாசினி, நோய் கிருமிகளை தடுக்க வல்லது.

	ஆயிரக்கணக்கான கோலங்களை தங்கள் கற்பனைத்திறனுக்கு ஏற்றவாறு காலங்காலமாக நம் நாட்டுப் பெண்கள் படைத்து வருகின்றனர். இதை மிகவும் நுண்ணிய புள்ளிக்கணக்கில் அடக்கி தேவையானபடி பெருக்கியும் சுருக்கியும் வரையும் விதங்களை கண்டுபிடித்திருக்கின்றனர். அதில் வண்ணப்பொடிகளை நிரப்பி அழகு படுத்தும் போது வண்ணக் கோலம் அல்லது ரங்கோலி என்று பெயர் பெறுகிறது.

	இதில் கை லாவகம் மற்றும் கண் அளவு இரண்டும் இணைந்து செயல்படத் தேவையான மன ஒருமைப்பாடு வளர்ச்சி அடைகிறது. இதனால் சிறு வயது முதல் கோலம் போடுவதில் பயிற்சி அளிப்பது சிறப்பான மூளைத் திறனை வளர்ப்பது மட்டுமல்லாமல் நல்ல கலையையும் வளர்த்ததாகிறது. “சிக்கல்” வகை கோலங்களை திறம்பட வரைவோர் வாழ்க்கையில் எச்சிக்கலையும் தீர்க்க வல்லவர் என்று சொல்லப்படுகிறது.

	யோகாசன வல்லுனர்கள், பெண்கள் குனிந்து நின்று கோலம் போடுவதால், மூச்சு ஓட்டம் முதுகுத் தண்டின் வழியாக செல்லும் நாடிகளில் சீர்படுத்தப்படுகிறது என்கின்றனர். பெரும்பாலான பிணிகளுக்குக் காரணம் தவறான மூச்சுப்போக்கே. முதுகுவலியால் அவதிப்படுபவருக்கும் இது நல்ல நிவாரணமளிக்கிறது.

	பண்டிகை, திருமண நாட்களிலும் கோவில் திருவிழாக்களும் களை கட்டுவதே இந்த பாரம்பரிய கலையால் தான் என்பதை யாரும் மறுக்க முடியாது. இதை பாதுகாக்க வேண்டியது ஒவ்வொரு தமிழனின் கடமையாகும்.

	

	தீபாராதனை

	உட்கருத்து தீபம் ஏற்றுதல், நம் வழிபாட்டு முறையின் முக்கிய அம்சம். அக்னி தன்னுள் எந்த அசுத்தத்தையும் வைத்துக்கொள்ளாது அனைத்தையும் பஸ்மமாக்கி எப்போதும் தூய்மையின் வடிவாக திகழ்கிறது. மற்றுமொரு காரணம் தீப ஒளி உள்ள இடத்தில் இருட்டு இருக்கமுடியாது. அதுபோல் இறைவன் உள்ள இடத்தில் அஞ்ஞானம் என்னும் இருட்டு இருக்கமுடியாது. இக்காரணங்களால் தீப ஒளியை கடவுளுடன் தொடர்பு கொள்ளும் சாதனமாக நம் முன்னோர்கள் ஏற்படுத்தி வைத்தனர்.

	கலசங்களில் புனித நதி நீரை நிரப்பி, மலர்களால் அர்ச்சித்து தீபம் காண்பிக்கப்படும் போது பஞ்சபூதங்களையும் வழிபட்டதாக ஆகிறது. மலர்கள் பூமி தத்துவத்தை குறிக்கின்றன. எங்கும் நிறைந்த வாயுவும் ஆகாசமும் இதில் அடங்கும்.

	கற்பூர தீபம் இன்னமும் விசேஷமானது. அது எறிந்து முடிந்தபின் எஞ்சி இருப்பது எதுவும் இல்லை. மனித வாழ்வில் நம்முடைய கடமைகளை இறைவனுக்கு அர்ப்பணமாக செய்யும் போது பிறப்பு, இறப்பு தளைகளை ஏற்படுத்தும் கர்மாக்கள் எதுவும் எஞ்சுவதில்லை. நம்முடைய ஆன்மாவும் பரம்பொருளுடன் ஒன்றிவிடும் என்னும் தத்துவத்தை நினைவுறுத்துகிறது. அந்த உட்பொருளை கருத்தில் கொண்டே தீபத்தை கண்ணில் ஒற்றிக்கொள்வதும், நெற்றியில் தொடங்கி தலையில் தடவிக்கொள்வதும் பழக்கமாக வந்துள்ளது. அந்த ஒரு சில கணங்கள் நாம் ஐக்கிய பாவனையை அனுபவிக்க வேண்டும் என்பதே அதன் குறிக்கோள்.

	

	நீராடுதல்

	பல வருடங்களுக்குப் பிறகு இந்த வருடம் ஆடிப் பெருக்கை உற்சாகமாக கொண்டாடினர் காவிரிக்கரை வாசிகள். ‘நீரின்றி அமையாது உலகு’ என்ற வள்ளுவர் வாக்கு ஆதிகாலம் தொட்டு நம் கலாசாரத்தில் நீர் மற்றும் மழை இவற்றின் அவசியத்தை எப்படி உணர்ந்து போற்றினர் என்பதை தெரிவிக்கிறது. அதற்கு நன்றி தெரிவிக்கும் வகையில் பலவிதமான பூசைகள், விழாக்கள் முதலியவற்றை ஏற்படுத்தி இருக்கின்றனர்.

	தினசரி குளியலை நாம் நீராடுதல் என்போம். ஒரு கோவில் குளத்திலோ, கிணற்றிலோ, கடலிலோ நீராடும் போது அதை தீர்த்தமாடுதல் என்பர். ஏனெனில் அது விசேஷமாக குறிப்பிட்ட காலத்தில் குறிப்பிட்ட காரணங்களை மனதில் கொண்டு, புனித தலங்களில் செய்யப்படுவதால் இது தினசரி குளியலை விட வேறுபடுகிறது.

	புனிதத் தலங்களில் நீராடுவதால் பாவங்கள் விலகும் என்ற நம்பிக்கை காலங்காலமாக இந்த மண்ணில் நிலவி வருகிறது. நீராடுதலை ஆறு வகைப்படுத்தி உரைக்கின்றனர் நம் முன்னோர்கள். முதலாவது ‘நித்யம்’. அதாவது தினசரி உடலை சுத்தமாக வைத்துக் கொள்ளும் பொருட்டு செய்யப்படுவது.

	இரண்டாவதாக ‘நைமித்திகம்’. இது சூரியன் மற்றும் சந்திரன் சங்கமாகும் தினங்களான அமாவாசை, பௌர்ணமி, கிரகண காலங்கள், சூரியன் ஒரு ராசியிலிருந்து மற்றொரு ராசிக்கு சஞ்சரிக்கும் போதும் அனுசரிப்பர். இதை தீட்டுகள் விலகச் செய்யப்படுபவை என்பர்.

	மூன்றாவதான ‘காமியம்’ குறிப்பிட்ட எண்ணங்கள் ஈடேற வேண்டும், இன்னின்ன தீர்த்தங்களில் இன்னின்ன காலத்தில் நீராடினால் இன்னின்ன பலன்கள் என்ற எதிர்பார்ப்புடன் செய்யப்படுவது. இதன் பலன் பக்தரின் பக்தியின் அளவும், கர்ம பலன்களை பொறுத்தும் அமையும்.

	நான்காவது ‘கிரியா அங்கம்’ எனப்படுவது. சிரார்த்தம் தர்ப்பணம் முதலியவற்றிற்கு நீராடுதல் ஒரு அங்கமாகும். கடும் உழைப்பினால் ஏற்படும் வியர்வை, அழுக்கு போக்கிக் கொள்வதற்காக செய்யப்படுவது ‘மலாபகர்ஷணம்’ எனப்படும் ஐந்தாவதாகும். கடைசியாக புண்ய நதிகளில் செய்வது ‘கிரியா ஸ்நானம்’ எனப்படும்.

	நீராடும் போது பிரவாகங்களுக்கு எதிராகவும், குளங்களில் நீராடும் போது சூரியன் இருக்கும் திசை நோக்கியும் நீராட வேண்டும். விடியற்காலை சூரிய உதயத்திற்கு முன்பாக திதி, வாரம் முதலியவற்றை சங்கல்பமாகச் சொல்லி நீராடுவது சிறப்பாகும்.

	

	சூரிய நமஸ்காரம்

	இளமையில் மனிதரின் கவனமெல்லாம் உடல் வனப்பிலே இருக்கிறது. கட்டுடலைப் பெறுவதற்கு பல வகையான உடற்பயிற்சிகளை செய்வதும், புரத சத்து மிகுந்த ஆகாரங்களை சேர்த்துக் கொள்வதும் வழக்கமான ஒன்று. ஆனால் இந்த இளமை நிலையானதன்று, இந்த முயற்சிகளும் நிலையானவை அல்ல என்பதை ஒரு சிலரே உணர்கின்றனர். வெளிப்புற வனப்பை விட தேகத்தின் உள்ளே இருக்கும் உறுப்புகளின் செயல்பாடு சரியாக இருந்தால் தான் முதுமையிலும் ஆரோக்கியமாக இருக்க முடியும் என்பதற்கு நானம்மாளே உதாரணம்.

	முகமது அலி என்ற பெரும் குத்துச் சண்டை வீரரின் 74 வருட உலக வாழ்க்கையில் கடைசி பத்து வருடங்கள் நரம்புத் தளர்ச்சியால் அவதியுற்றார். அவர் செய்யாத உடற்பயிற்சியா அல்லது அவருக்கில்லாத ஊட்டசத்து உணவா!

	ஆனால் நேரப் பற்றாக்குறையால் அல்லாடுவோருக்கும் எளிய யோகா பயிற்சி உண்டு. அதுவே சூரிய நமஸ்காரம். இதை ஒருங்கிணைந்த முறை எனலாம். காலையிலோ மாலையிலோ தினம் மூன்று அல்லது ஐந்து சூரிய நமஸ்காரம் செய்து இரண்டு மூன்று நிமிடம் அமைதியாக அமர்ந்தாலே போதும். மொத்தத்திற்கும் தேவையான நேரம் பத்து அல்லது பதினைந்து நிமிடங்களே. அதையும் கூடவா நம்மால் ஒதுக்க முடியாது? நோயற்ற வாழ்வே குறையற்ற வாழ்வு.

	

	விருட்சங்கள் அல்லது மூலிகைகள்

	இப்பூவுலக வாழ்க்கையில் நம்முடன் பின்னிப் பிணைந்து இருப்பன செடி, கொடிகளும், மரங்களும். அவைகளே நோய்களை குணப்படுத்தும் மருந்துகளுக்கு ஆதாரம். எனவே அவற்றின் குண விசேஷங்களை அறிந்து போற்றிப் பாதுகாக்க ஒரு வழிமுறையை நம் முன்னோர்கள் வகுத்தார்கள். அதை நாம் தினசரி வழிபடும் தெய்வங்களுடன் தொடர்பு ஏற்படுத்தி நம் நினைவில் நிறுத்தினர்.

	உதாரணமாக கணபதிக்கு அருகம்புல், சிவனுக்கு வில்வம், பெருமாளுக்குத் துளசி, சக்திக்கு வேப்பிலை என்று சொல்லிக் கொண்டே போகலாம். அது போன்றே கட்டப்படும் ஒவ்வொரு கோவிலிலும் ஒரு தலவிருட்சம் வளர்க்கப்பட்டது. இதன் மூலம் அந்த மரங்கள் அழியாமல் பாதுகாக்கப்பட்டன.

	இப்படியாக நவக்கிரகங்களுக்கு உரிய மரங்களும் சித்தர் நூல்களில் குறிப்பிடப்பட்டுள்ளன. சூரியனுக்கு உருத்திராட்ச மரம், சந்திரனுக்கு வேம்பு, செவ்வாய் - வில்வம், புதன் - ஆலமரம், வியாழன் – அரசமரம், சுக்கிரன் - அத்திமரம், சனி – வன்னி மரம், ராகு – மருத மரம், கேது -மாமரம்.

	இன்னும் சற்று விவரமாக அறிந்து கொள்ள விழைவோருக்கு நட்சத்திரங்களுக்கு உரிய மரங்களையும் வகுத்து சொல்லியிருக்கிறார்கள். 1. அஸ்வினி - எட்டி 2. பரணி - நெல்லி 3. கிருத்திகை - அத்தி 4. ரோஹிணி - நாவல் 5. மிருகசீரிஷம் - கருங்காலி 6. திருவாதிரை - செங்கரு 7. புனர்பூசம் - மூங்கில் 8. பூசம் - அரசு 9. ஆயில்யம் - புன்னை 10. மகம் - ஆலம் 11. பூரம் - பலா 12. உத்திரம் - அரளி 13. ஹஸ்தம் - வேல் 14. சித்திரை - வில்வம் 15. ஸ்வாதி - வேலம் 16. விசாகம் - விளா 17. அனுஷம் - மகிழம் 18. கேட்டை - பிராய் 19. மூலம் - மாமரம் 20. பூராடம் - வஞ்சி 21. உத்திராடம் - பலா 22. திருவோணம் - எருக்கு 23. அவிட்டம் - வன்னி 24. சதயம் - கடம்பு 25. பூரட்டாதி 26. உத்திரட்டாதி - வேம்பு 27. ரேவதி – இலுப்பை.

	காடு வளர்த்தல், மரம் நடுதல் போன்றவற்றை ஊக்குவிக்கும் தன்னார்வ தொண்டு நிறுவனங்களும் கல்லூரிகளும் இளம் தலைமுறையினரிடையே மேற்கண்ட அடிப்படையில் அவர்களின் பிறந்த நட்சத்திரத்தன்று அவர்களுக்குரிய மரத்தை நட்டு நீரூற்றச் சொல்கிறார்கள். இதனால் மரங்களின் மரபணுக்கள் மட்டுமன்றி நம் பாரம்பரிய மரபணுக்களும் பாதுகாக்கப்படுகிறது. வேர் பழமையானது, தளிர் புதுமையானது.

	

	ஐந்து காயகல்ப மூலிகைகள் சிறப்பு

	குழந்தைகளுக்கு முதன் முதலில் கற்றுத் தரப்படும் பாடல் விநாயகரை துதிக்கும் வாக்குண்டாம் என்று தொடங்கும் ஒளவையாரின் பாடல்.

	வாக்குண்டாம், நல்ல மனமுண்டாம் மாமலராள்
நோக்குண்டாம், மேனி நுடங்காது பூக்கொண்டு
துப்பார் திருமேனி தும்பிக்கையான் பாதம்
தப்பாமல் சார்வார் தமக்கு

	ஆனால் இது வெறும் விநாயகர் துதி மட்டுமல்ல. இதில் மனிதர்களின் ஆரோக்கியத்திற்குத் தேவையான காயகற்ப மூலிகை ரகசியமும் உள்ளது என்று சொல்கிறது சித்த மருத்துவம்.

	சிறப்பான நல்ல நாவன்மையும், மன வளமையும் செல்வமும் நோயற்ற வாழ்வும் கிடைப்பதற்கு தாமரை மலர், குப்பைமேனி, தும்பை, கரிசலாங்கண்ணி, செருப்படை என்கிற ஐந்து மூலிகைகளையும் தக்க விதத்தில் சார்ந்திருப்பவர்களுக்கு எப்போதும் உண்டு என்பதே இப்பாடலின் உட்பொருள். துப்பார் என்றால் பயனாளர்.

	பூ என்பது தாமரைப் பூ குறிப்பதாகும். ஈரல் பாதிப்பு, குடல் புண், உடற்சூடு தேக எரிச்சல் இவற்றை கட்டுப்படுத்த தாமரை பூ உதவும். அதன் விதைகள் இதய நோயை குணப்படுத்தும் சிறு நீரகங்களை பலப்படுத்தும். மேனி என்று பாடலில் வரும் குப்பைமேனி நெஞ்சுக் கோழையை நீக்கும். இருமலைக் கட்டுப்படுத்தும். விஷக்கடி, ரத்த மூலம், வாதநோய், நமச்சல், ஆஸ்துமா, குடற்புழுக்கள், மூட்டுவலி மற்றும் தலைவலி போன்ற நோய்களைக் குணப்படுத்தப் பயன்படுகிறது. இலை வாந்தி உண்டாக்கிக் கோழையகற்றியாகவும், வேர் மலமிளக்கியாகவும் பயன்படுகிறது.

	தும்பிக்கையான் என்பதை தும்பை என்றும் கையான் என்று பிரித்துப் படிக்கவேண்டும். தும்பை செடியில் பூ வேர் முதலியன யாவும் பயனுடையன. இவை இருமல், மாந்தம், வயிற்றுப் பொருமல், கண் இசிவு, விஷக்கடிகள், ஒற்றைத் தலைவலி போன்றவற்றிற்கு அருமருந்தாகும். கையான் என்பது கரிசாலாங்கண்ணியை குறிக்கும். இது கல்லீரல், மண்ணீரல், நுரையீரல், சிறுநீரகம், ஆகியவற்றைத் தூய்மை செய்கிறது. சுரப்பிகளைத் தூண்டுகிறது. உடல் தாதுக்களை உரமாக்குகிறது. உடலை பொன் போல் மாற்றுகிறது. இரும்பு, தங்கச் சத்திக்களை உடையது. காமாலை எதுவாயினும் குணமாக்குகின்றது. நீரிழிவைக் கட்டுப்படுத்துகின்றது. சளி, இருமல், தோல் பற்றிய நோய்களுக்கும் மருந்தாகும். பாதம் அல்லது செருப்படை என்னும் மூலிகை தோல் நோய்கள், சிறு நீர் எரிச்சல், விக்கல், வாதநோய், வெள்ளைப்படுதல் போன்றவற்றிற்கு நிவாரணம் அளிக்க பயன்படுகிறது.

	இம்மாதிரியாக மிகப்பெரிய மருத்துவ நுணுக்கங்களை எளிய பாடல்கள் மூலம் ஆயிரம் ஆண்டுகளுக்கு முன்பே சொல்லி வைத்திருப்பதிலிருந்து தமிழ் மொழியின் அருமை அளவிடமுடியாதது என்பது புலனாகிறது.

	

	மண்கலன் பயன்பாடு

	பல்லாயிரக்கணக்கான ஆண்டுகளாய் புழக்கத்தில் இருந்து வந்த மற்பாண்டங்கள் போய் இன்று உலோக பாத்திரங்களாக மாறி விட்டன. விறகு அடுப்புகள் மறைந்து எரிவாயு அடுப்புகள் வந்து விட்டன. இன்னும் நேரத்தை மிச்சம் பிடிக்க அதி அழுத்த பிரஷர் குக்கர் கலன்கள் அதிக அளவில் பயன்படுத்தப்படுகின்றன. இந்த நாகரிக மாற்றங்களுக்கு நாம் கொடுக்கும் விலை நமது ஆரோக்கியம்.

	அதிக விலை கொடுத்து இயற்கை உணவுப் பொருட்களையே வாங்கி வந்தாலும் அதை முறையாக பக்குவப்படுத்தத் தவறினால் ஊட்டச் சத்து அனைத்தையும் இழப்போம். CDRI (Central Drug Research Institute) மேற்கொண்ட ஆய்வுகள்படி நமது சமயல் முறையில் அலுமினியம் பிரஷர் குக்கரில் சமைக்கும் போது 7% - 13% வரையிலே நுண்சத்துகள் தக்க வைக்கப்படுகின்றன. மீதி 80 சதத்திற்கும் அதிகமாக இழக்கப்படுகின்றது என்று கண்டறிந்தனர். மேலும் வெண்கலத்தில் 97% மற்றும் பித்தளை பாத்திரத்தில் சமைத்தால் 95% பாதுகாக்கப்படுகின்றன. அவர்களின் துணிபு, முறையாக மண்சட்டியில் சமைக்கும் போது 100%மும் தக்கவைக்க முடிகிறது என்பதே.

	மேலும் உலோகங்களில் சமைக்கும் போது அந்த உலோகத்தின் நச்சுத் தன்மை உணவில் கலப்பதற்கு வாய்ப்பு உண்டு. அலுமினியம் பாத்திரங்களில் சமைப்பதால் அலுமினியமும், வெண்கலம் அல்லது பித்தளை பாத்திரங்களில் சமைப்பதால் தாமிரமும் சேரலாம். எவர்சில்வரில் குரோமியம் சேர்க்கப்பட்டு இருக்கிறது. இவைகளின் நச்சுத்தன்மை வெளிப்பட பல வருடங்கள் ஆகலாம், அதன் பரிமாணமும் இப்படித்தான் இருக்கும் என்பதை அறுதியிட்டு சொல்ல முடியாது. சிலருக்கு ஹார்மோன் கோளாறாகலாம்; வேறு சிலருக்கு மூட்டு வலி பிரச்சனையாகலாம். இவைகளுக்கான காரணங்களை எந்த மருத்துவரும் கண்டறிந்து சொல்ல இயலுவதில்லை. இத்தகைய உடல் ரீதியான ஆரோக்கிய கோளாறுகளை நவீன வாழ்க்கை முறைகளால் ஏற்படுகிறது என்பர். நோய் வந்த பிறகு அதற்கு மருந்து தேடுவதை விட நம் வாழ்க்கை முறையை மாற்றிக் கொள்வதே சுலபமானது.

	மண்கலத்தில் சமைக்கும் போது சீரான முறையில் உணவு பதார்த்தங்கள் சூடாக்கப்பட்டு பக்குவப்படுகிறது. சற்று நேரம் கூடினாலும் அதிக அழுத்தம் இல்லாத மிதமான கொதியில் பக்குவப்படுவதால் ஊட்டச்சத்து இழப்பு இருப்பதில்லை. எலுமிச்சை, தக்காளி போன்றவற்றின் அமிலத் தன்மை மண்ணின் காரத்தன்மையால் மட்டுப்படுத்தப்பட்டு சரிசெய்யப்படுகிறது. ஆரோக்கியம் மட்டுமின்றி தேசத்தின் பொருளாதாரத்திற்கும் வேலை வாய்ப்பிற்கும் கூட பரவலான மண்கலன்களின் உபயோகம் உதவிடும். வளர்ந்து வரும் நாகரீகத்திற்கு ஏற்ப மண்கலன் வடிவமைப்பிலும் உபயோகத்திலும் பல தொழில் ஆர்வலர்கள் மாற்றங்கள் கொண்டு வந்திருக்கின்றனர். குஜராத்தை சேர்ந்த Mitti cool என்ற நிறுவனத்தின் வெற்றி கூகிள் மற்றும் யூ-டியூப்பில் காணக்கிடைக்கிறது. யாவரும் அவசியம் காண வேண்டிய எளிய கிராமத்து இளைஞர் மன்சுக் பிரஜாபதியின் போராட்டம் அது. இதுவரை 81 விருதுகளைப் பெற்றுள்ள அவர் சமீபத்தில் 2018ல் Global Clay Products Innovator என்ற விருதையும் பெற்றுள்ளார்.

	

	சிலம்பம் - தமிழரின் வீர விளையாட்டு

	சிலம்பம் என்பது பண்டைக்காலத்திலிருந்து தமிழகத்தில் பயிலப்பட்ட ஒரு தற்காப்பு முறைப் பயிற்சி. இதற்கு சுமார் ஆறடி உயரமுள்ள பிரம்புத் தண்டு பயன்படுத்தப்படுகிறது.

	திருக்குறளில் ‘கோல்’ என்ற பெயரிலும், கலிங்கத்துப்பரணியில், ‘வீசு தண்டிடை கூர்மழு ஒக்குமே’ என்ற வரிகள் மூலம், ‘தண்டு’ என்ற பெயரிலும் கம்பு குறிப்பிடப்பட்டுள்ளது. திருவிளையாடற் புராணத்திலும், சிலம்ப விளையாட்டு பற்றிய குறிப்புகள் காணப்படுகின்றன.

	ஆனால், சிலம்பக் கலை பற்றிய அகழாய்வுச் சான்றுகள் மிகத் தொன்மையானவை. கி.மு.2000க்கும் முற்பட்ட ஆதிச்சநல்லூர் அகழாய்வில், 32 வகையான சிலம்ப ஆயுதங்கள் கண்டெடுக்கப்பட்டுள்ளன. இவை சென்னை அருங்காட்சியகத்தில் வைக்கப்பட்டுள்ளன.

	சிலம்பாட்டம் என்பது சிறந்த உடற்பயிற்சியாகும். கம்பு எடுத்து சுழற்றும் போது உடம்பில் உள்ள ஒவ்வொரு நாடி, நரம்பும், தசைகளும் இயக்கப்படுகின்றன. கம்பைக் கைகளால் பிடித்து, தன்னைச் சுற்றிலும் சுழற்றிச் சுற்றும்போது தம் உடலைச் சுற்றிலும் ஒரு வேலி போன்ற அமைப்பை உருவாக்கிட முடியும். ஒரே ஒரு கலத்தைக் கொண்டு அமைக்கும் இது போன்ற வேலிக்குள் வேறு ஆயுதங்களைக் கொண்டு யார் தாக்க முற்பட்டாலும் அதனை சுழற்றும் கம்பால் தடுத்திட முடியும். உடலின் வலிமை, ஆற்றல், விரைவுத்திறன், உடல் நெகிழ்தன்மை (flexibility) ஆகியவற்றை அடைய சிலம்பப் பயிற்சி உதவுகிறது.

	தற்போது உலக அளவில் இது அங்கீகரிக்கப்பட்டுள்ளது. சிலம்பம் ஆசியா (SILA) (Silambam Asia) (IAST: Cilambam Aciya) ஆசியா கண்டத்திற்கு சர்வதேச சிலம்பம் நிர்வாக அமைப்பு மற்றும் உலக சிலம்பம் சங்கம் (WSA) அங்கீகரிக்கப்பட்டது. 2014 ஆண்டு இந்த சிலம்ப சங்கம் சிங்கப்பூரில் நிறுவப்பட்டது. அதன்பிறகு 2018ஆம் ஆண்டு மலேசியாவில் பயிற்சி அலுவலகம் உருவாக்கப்பட்டது. இந்த சிலம்ப சங்கம் ஐக்கிய நாடுகள் சபையின் அங்கீகரிக்கப்பட்ட சிலம்பம் அமைப்பு மற்றும் முறையாக சர்வதேச நிலை அங்கீகாரம் பெற்றது.

	

	குட முழுக்கு அல்லது கும்பாபிஷேகம்

	நெல் ஜெயராமன் கூற்றுப்படி நம் பாரம்பரிய நெல் வகைகளை சேகரித்தாலும் அவற்றைப் பாதுகாத்து வருவது மிகப் பெரிய பொறுப்பாகும். இது நெல் ரகங்களுக்கு மட்டுமல்ல பிற தானியங்களுக்கும் பொருந்தும்.

	இந்தப் பொறுப்பை சுலபமாகவும், நல்ல முறையிலும் நிறைவேற்ற ஏற்படுத்தப்பட்ட முறையே குட முழுக்கு எனப்படும் கும்பாபிஷேகம் ஆகும். இந்த பஞ்ச லோக கலசங்களில் பன்னிரண்டு ஆண்டுகளுக்கு ஒரு முறை நவ தானியங்களும் நிரப்பப்பட்டு மீண்டும் ஆகம விதிப்படி மந்திரங்களால் உயிரூட்டப்படும். கோபுர கலசங்கள் இடிதாங்கியாக செயல்பட இந்த தானியங்கள் மிக அவசியம். இந்த பாரம்பரிய அறிவியலுக்கு நிகரான விஞ்ஞானம் எங்கும் காணமுடியாத ஒன்று. கோபுரங்களை விட உயரமான கட்டிடங்கள் எதுவும் இருக்கக் கூடாது என்பதற்கும் இந்த இடிதாங்கி பண்பே காரணம். வெள்ளம் சூறாவளி போன்ற இயற்கை சீற்றங்களால் அழிவு ஏற்படும் பொழுது தரமான விதைகளாக இந்த கலசங்களில் சேமிக்கப்பட்டிருக்கும் விதைகளே உதவும். இன்றைய கணினி மொழியில் கூறுவதானால் இது ஒரு mack up system!! ஒவ்வொரு ஊரிலும் கோவில்களே பண்பாட்டு மையமாக திகழ்ந்ததற்கு இப்படிப்பட்ட பன்முக சேவையே காரணம். இதன் மூலம் கோவிலில்லா ஊரில் குடியிருக்க வேண்டாம் என்ற பழமொழியின் முக்கியத்துவத்தை அறியலாம்.

